BASISLITURGIE VIR tyd na EPIFANIE

Inleiding

Epifanie is die viering van die teologiese betekenis van die koms van Christus na hierdie dikwels gebroke werklikheid. Die Oosterse Kerk het reeds in die derde eeu op 6 Januarie Epifanie (verskyning – geboorte en doop) gevier. Hierin het Christus se doop deur Johannes sentraal gestaan. Dit was vir die kerk die duidelikste teologiese manifestasie van sy vleeswording waarop die helder demonstrasie van sy voortgaande magswerking, in ons wêreld, gevolg het. Die Westerse Kerk het eers ’n eeu later op 25 Desember die geboorte van Christus gevier en word die verskyningsfees en die viering van Kersfees met mekaar in verband gebring. Teologies  wil die Epifaniesiklus beklemtoon dat die viering van die koms van God (die Adventstyd Dei) en die geboorte op Kersdag moet oorgaan in die liturgiese viering van die manifestasie en dinamiek van die voortskrydende teenwoordigheid van die drie-enige God in ons daaglikse werklikheid. Liturgies gesproke staan Epifanie nie los van die Kerssiklus nie, maar is wesenlik deel daarvan. Vanuit die doop van Christus rig Epifanie liturgies die aandag van die kerk op die voortgaande, kragtige en helende teenwoordigheid van God as die Lig wat deurbreek en deurwerk in ons wêreld. Die sesde Sondag na Epifanie fokus op die verheerliking van die vleesgeworde Christus in die gemeente wat vervul is met sy Gees. Dit is dus teologies noodsaaklik dat die liturgiese aksente van Kerstyd met die aksente van die Epifaniesiklus aangevul word.    

Die Epifaniesiklus in hierdie liturgiese jaar

Die tekste vir die liturgiese jaar 2008/2009 (sien tabel hieronder) laat op Epifaniesondag die klem val op die teologiese dinamiek wat opgesluit is in die koms van die goddelike lig in ’n donker wêreld. Dit gaan voort na die teologiese betekenis van Christus se doop; daarna val die klem op die roeping tot bekering en dissipelskap. Van die vierde Sondag af lê die evangelietekste veral die klem op die dinamies-helende werking van God wat in ons gebroke werklikheid teenwoordig is totdat dit finaal uitmond in die verheerliking van God.

Die liturgie moet die teologiese ritme van die tekste navolg en fokus op sowel, die heilsame en verlossende betekenis van die verskyning en teenwoordigheid van die drie-enige God, as op die opdrag van die kerk om die implikasies van hierdie reddende verskyning profeties uit te dra na die wêreld. So word die missio Dei onlosmaaklik, ook liturgies, verbind met die missio ecclesiae.  

Tydseie kenmerke
Kleure

Wit en goud

Simbole

’n Kroon, septer en staf kan dien as liturgiese herinnering aan God se koninklike optrede wat die gemeente in sy Naam moet voortsit. Ander simbole soos die duif as beeld van die Gees wat in en deur die doop van Christus op sy gemeente neerdaal, kan gebruik word. Hierdie simbole “in” die kerk moet ook sigbaar uitgebeeld word in sinvolle gemeentelike aksies “buite” die kerkgebou. Aksies waarin die opsoekende liefde van God en sy glansverskyning gestalte vind. Dit sou daarom goed wees om op die eerste Sondag na Epifanie Genesis 1:1-5 met 1:27 aan te vul waarvolgens die mens as beeld van God nou sy verteenwoordiger op aarde word.

Die tekste

	Datum
	Tekste
	Tema/Opskrif van elke teks

	4 Januarie 2009

Epifanie – Feesdiens
	Jesaja 60:1-6*
Psalm 72:1-14

Efesiërs 3:1-12

Markus 2:112
	Oproep aan Israel om te skyn in lig van Gods teenwoordigheid.

Koning as draer van God se seën en voorspoed na almal – ook armes.

Die evangelie van Christus is vir die hele wêreld.

Vreemdelinge eer die koning – missionale dimensie.

	11 Januarie 2009
Eerste Sondag 

na Epifanie
	Genesis 1:1-5

Psalm 29

Handelinge 19:1-7

Markus 1:4-11
	Woord van God skep die hele kosmos en deurdring dit met sy lig.

Stem van God: buig voor sy magtige verskyning.

Doop van Gees as heenwysing na Christus.

Jesus gedoop as gehoorsame Seun van God.

	18 Januarie 2009
Tweede Sondag 

na Epifanie
	1 Samuel 3:1-10 (11-20)

Psalm 139:1-6, 13-18

1 Korintiërs 6:12-20

Johannes 1:43-51
	Roeping van Samuel om die lewende stem van God te gehoorsaam.

Alwetende, alomteenwoordigheid van God.

Om aan Christus te behoort = tempel van Gees.

Roep tot dissipelskap is roep tot onvoorwaardelike diens.

	26 Januarie 2009

Derde Sondag 

na Epifanie
	Jona 3:1-5, 10

Psalm 62:5-12
1 Korintiërs 7:29-31

Markus 1:14-20
	God verander sy plan van straf na redding.

Net God hou ’n mens in die ontstellendste aspekte van die lewe vas.

Die lewe van die gehoorsame dissipel.

Roep tot dissipelskap maak los van gewone bindinge.

	1 Februarie 2009

Vierde Sondag 

na Epifanie
	Deuteronomium 18:15-20

Psalm 111:1

1 Korintiërs 8:1-13

Markus 1:21-28
	Belofte van ’n profeet wat sal kom en gehoorsaam.

Kragdadige trou van God. Loof Hom met lied in die hart.

Dissipelskap mag nie aanstoot aan ander gee nie. 

Wondergenesing met koms van  God se koninkryk.

	8 Februarie 2009

Vyfde Sondag 

na Epifanie
	Jesaja 40:21-31

Psalm 147:1-11

1 Korintiërs 9:16-23

Markus 1:29-39
	Die evangelie van God gee lewensmoed.

Loof God vir troue genade – ook in aangesig van die dood.

Dissipelskap eis oefening in beoefening daarvan.

Genesing onderdeel van epifanie.

	15 Februarie 2009

Sesde Sondag 

na Epifanie
	2 Konings 5:1-14

Psalm 30 

1 Korintiërs 9:24-27

Markus 1:40-45
	Naäman genees – teken van missio dei.

Loof God vir troue genade – ook in aangesig van  dood.

Beoefening van dissipelskap.

Genesings gaan verder voort met epifanie.

	22 Februarie 2009

Sondag van die verheerliking – Feesdiens
	2 Konings 2:1-12

Psalm 50:1-6

2 Korintiërs 4:3-6

Markus 9:2-9
	Elia opgeneem in heerlikheid – Elisa bly agter as opvolger.

God kom: loof Hom vir sy teenwoordigheid.

Verniet ontvang – gee dit verniet aan ander.

Voorafskadu van kruis – maar dissipels begryp nie.


* Tekste in swartdruk is die fokus-/preekteks vir daardie week.
Let op die ritme van die tekste elke Sondag: Die fokustekste uit die Ou Testament belig die magtige verskyning van God en sy opdrag om sy Woord uit te dra na die nasies – en die gevaar om soos Jona daarvoor terug te deins! Die psalmtekste roem lofsingend hierdie (alom)teenwoordigheid van God; die evangelietekste beklemtoon die roeping tot dissipelskap van die wonderwerkende en genesende Christus, terwyl die briewetekste die implikasies van hierdie dissipelskap uitbeeld. Die liturgie moet hierdie ritme elke Sondag herhaal: Die lofsingende psalmteks kan goedskiks as votum gebruik word. Die evangelieteks kan by kindertyd gebruik word en die brieweteks kan so aangepas word dat dit as wegsending aan die einde kan dien. 

Diensorde

  GOD VERSAMEL ONS VOOR HOM

Die Christuskers brand reeds voor in die kerk as die erediens begin – anders kan dit aangesteek word terwyl tekste soos Efesiërs 3:1; 5:1, 2  en Genesis 1:1-5 gelees word. Liedere in die rubriek “Die heerskappy van God” kan vooraf en tydens die erediens met vrug gebruik word.

Aanvangswoord

Verduidelik die karakter van die spesifieke Sondag aan die hand van die tekste vir daardie Sondag.

Votum

Sien hierbo oor die gebruik van die psalmteks.

Seëngroet

Voorganger:
Die Here is met julle.

Gemeente: 
Hy sal ook met ons wees.

of

Voorganger:
Genade vir julle van God ons Vader en Jesus Christus in die krag van die 

                    
Heilige Gees.

Gemeente:  
Aan Hom die grote God kom toe die lof en dank tot in ewigheid.

Bediening van die doop

Die viering van die doop sluit aan by die herinnering aan Jesus se doop op die eerste Sondag na Epifanie. Deur die doop, in die naam van die teenwoordige Christus met al sy gawes, word die dopeling herinner aan al die gawes wat die lewende God aan hom/haar toesê. Verder moet die dopeling gemeentelik in die toe-eiening daarvan gelei word.

Skuldbelydenis

Pas dele van die briewetekste aan om te dien as skuldbelydenis.

Genadeverkondiging

Dele van die “Evangelie van Jesus Christus die Seun van God” (Mark 1:1), wat in al die evangelietekste verwoord word, kan gebruik word.

Lofsang

DIENS VAN DIE WOORD

Gebed om die opening van die Woord

Kindertyd:  Gebruik veral verhalende gedeeltes.
Skriflesings

Prediking

DIENS VAN DIE TAFEL

Die nagmaal moet in die tyd na Epifanie die lewende teenwoordigheid van Christus met ons vier. Daarom moet die aspek van triomf in die nagmaalsformulier sterk beklemtoon word. Sy teenwoordigheid in die daaglikse lewe moet beklemtoonword soos dit veral in sy wondergenesings navore kom.  Die wonder van genesing kan in die viering van nagmaal in die vele gebroke situasies van die gemeente toegeëien word – die breking van die brood sinspeel  immers op ons broosheid en gebrokenheid en die wyn op die vreugde van genadevergifnis. Die instellingswoorde sou hierby aangepas kan word, byvoorbeeld “dink daaraan dat sy liggaam gebreek is tot volkome genesing van al ons siektes”. Daarom sou die nagmaal op enige Sondag in die tyd na Epifanie gevier kan word, omdat die tekste telkens verwys na die praesentia realis wat in die nagmaal gevier word.

Geloofsbelydenis

Vredesgroet

Groot nagmaalgebed

Sang

“Ons Vader”
Herinneringswoorde

Kommunie

Lofprysing

Dankoffers

UITSENDING

Die Wet

Verskillende weergawes van die wet kan gebruik word om aan te dui hoe die gemeente as gehoorsame kinders die wil van God vir hulle en vir die wêreld moet toeëien en gaan uitleef.

Slotsang

Seën

Sien hierbo oor die gebruik van briewetekste vir die seën as uitsending.

